
Bakıda VII Beynəlxalq Kitab 

Sərgi-Yarmarkasının açılışı olub
Oktyabrın 6-da Mədəniyyət Nazirliyinin təşkilatçılığı ilə 

Bakı Ekspo Mərkəzində VII Bakı Beynəlxalq Kitab Sərgi-
Yarmarkasının açılışı olub. Azərbaycan Respublikası 
Prezidentinin ölkəmizdə 2021-ci ilin “Nizami Gəncəvi İli” 
elan edilməsi haqqında müvafiq sərəncamının icrası ilə 
əlaqədar Nazirlər Kabinetinin təsdiqlədiyi Tədbirlər Planına 
uyğun olaraq, builki sərgi-yarmarka dahi Azərbaycan şairi və 
mütəfəkkiri Nizami Gəncəvinin 880 illiyinə həsr olunub.

Açılış mərasimində Baş nazirin 
müavini Əli Əhmədov bütün oxucu-
ları kitab bayramı münasibətilə təbrik 
edib. Bildirib ki, Azərbaycanda belə 
sərgi-yarmarkaların keçirilməsi artıq 
bir ənənə halını alıb. Kitabın bəşəri 
dəyər olduğunu qeyd edən Baş na-
zirin müavini belə sərginin ölkəmizdə 
keçirilməsini yüksək qiymətləndirib. 
Vurğulayıb ki, Prezident İlham 
Əliyevin diqqət və qayğısı sayəsində 
beynəlxalq kitab sərgiləri, eyni za-
manda, digər beynəlxalq tədbirlər 
ölkəmizdə yüksək səviyyədə təşkil 
edilir.

Baş nazirin müavini qeyd edib 
ki, bəşər sivilizasiyasını kitabsız və 
yazısız təsəvvür etmək mümkün deyil: 
“Azərbaycan tarixinin qədim ənənələri 
də kitab və yazı ilə birbaşa bağlıdır. Bil-
diyimiz kimi, bu il ölkə başçısı tərəfindən 
Azərbaycanda “Nizami Gəncəvi İli” elan 
edilib. Dahi Azərbaycan şairi Nizami 
Gəncəvinin əsərlərinin günümüzə gəlib 
çatması məhz yazı və kitabın sayəsində 
mümkün olub. Kitab sərgisinin 
keçirilməsi burada iştirak edən qonaqla-
ra ölkəmizin mədəniyyət tarixini nümayiş 
etdirmək üçün gözəl zəmin yaradacaq”.

Gələcəkdə bu istiqamətdə 
daha da böyük işlər görüləcəyinə 
əminliyini ifadə edən Əli Əhmədov 
bildirib ki, iştirakçılar builki yar-
markada da sərgilənən kitablar 
vasitəsilə Azərbaycan xalqının tarixi, 
mədəniyyəti, ədəbiyyatı və bugünkü 
inkişaf səviyyəsi haqqında dolğun 
məlumat əldə edə biləcəklər.

“Ötən il 44 günlük Vətən 
müharibəsində 30 il işğalda qalan tor-
paqlarımızın azad edilməsi və hazırda 
bu torpaqlarda yenidənqurma işlərinin 
aparılması, həyatın canlandırması 
bütün bu canlı tariximiz yaradılmalı, ki-
tablara köçürülməlidir. Azərbaycan xalqı 
tarixinin ən şərəfli günlərini yaşayır. 
Bu tarixi yazanların gələcək nəsillərə 
çatdırılması üçün tarixçilərimizin, 
yazıçılarımızın, şairlərimizin üzərinə 
böyük məsuliyyət düşür. İnanıram 
ki, Azərbaycanın bugünkü tarixinin 
canlı şahidi olan dəyərli yazıçılarımız, 
elm adamlarımız bu şərəfli tariximi-
zin salnaməsini yaradaraq gələcək 
nəsillərimizə çatdıracaqlar. Bu zəfər 
dolu illərimizin tarixi çoxlu sayda kitab-
larda, əsərlərdə əksini tapacaq”, – deyə 
Əli Əhmədov vurğulayıb. 

Sərgi ilə bağlı təəssüratlarını 
bölüşən mədəniyyət naziri Anar 
Kərimov qeyd edib ki, 14 illik tarixə 
malik, Bakı Beynəlxalq Kitab Sərgisi 

ölkəmizdə keçirilən müxtəlif sahələr 
üzrə beynəlxalq tədbirlər sırasında, 
cəmiyyət tərəfindən böyük maraqla 
qarşılanan və iştirakçı baxımından 
kütləviliyi ilə seçilən öncül festivallar-
dan hesab olunur. 

Sərginin əsas məqsədinin 
cəmiyyətdə kitaba olan marağı 
artırmaq və mütaliə mədəniyyətini 
təbliğ etmək, oxucuları nəşriyyat işi 
sahəsində olan rəqəmsal yeniliklərlə 
tanış etmək, ölkəmizdə kitab 
sənayesi sektorunun və müasir ədəbi 
proseslərin inkişafını dəstəkləmək 
olduğunu söyləyən nazir deyib: 
“Sərgi, eyni zamanda, Nizami düha-
sının 880 illik yubileyi münasibətilə, 
onun mədəni-ədəbi irsinin tədqiqi 
və təbliği ilə bağlı görülən işlərin, 

çap olunan nəşrlərin, nümayişi və 
təqdimatının geniş ictimaiyyətə 
çatdırılmasını, azyaşlı oxucuların, 
poeziya və Nizamisevərlərin, dahi 
mütəfəkkirin ibrətamiz ədəbi irsinə, 
yenidən müraciətinin təşviqini həyata 
keçirəcək”.

Nazir vurğulayıb ki, VII Bakı 
Beynəlxalq Kitab Sərgisində 12 
ölkədən 43 xarici təşkilat, 121 yerli 
nəşriyyat-poliqrafiya və kitab sənəti 
ilə əlaqəli müəssisə iştirak edir və 
sərgi müddətində, müxtəlif formatda 
200-dən çox tədbir təşkil olunacaq. 
Sərgidə uşaqlar üçün, Nizami Gəncəvi 
əsərlərinin motivləri əsasında kukla 
tamaşaları, “uşaq aləmi”, nağıl saatları, 
uşaq yazarları ilə görüşlər, uşaqlar və 
böyüklər üçün master-klaslar, inklüziv-

lik və digər aktual mövzular üzrə kitab 
təqdimatları, imza günləri, konfranslar, 
simpoziumlar, kitab sənayesi sektoru-
nun subyektləri arasında əməkdaşlıq 
platformaları və musiqi proqramları 
təşkil ediləcək. Azərbaycanın xalq 
yazıçıları və şairləri, tanınmış gənc 
yazarlar və məşhur xarici yazıçılar və 
aktyorlar sərgidə iştirak edəcəklər.

Anar Kərimovun sözlərinə görə, 
VII Bakı Beynəlxalq Kitab Sərgisinin 
ən əsas özəlliklərindən biri, qalib 
gəlmiş bir xalqın, zəfər çalmış bir 
dövlətin öz suveren ərazisində təşkil 
etdiyi ilk beynəlxalq kitab festivalı 
olmasıdır: “Sərgidə xalqımızın Vətən 
müharibəsində möhtəşəm Qələbəsinə 
həsr olunan, Qarabağın tarixini və 
mədəniyyətini əks etdirən kitablar, 
jurnallar və digər çap məhsulları xüsusi 
yer tutur. Sərgiyə təşrif buyuran hər 
bir şəxs bu mövzularda olan nəşrlərə 
diqqət yetirməli, şanlı tariximiz, qədim 
mədəniyyətimizlə bu kitablar vasitəsilə 
tanış olmalıdır. Bildiyiniz kimi bu il 
yanvarın 15-də Mədəniyyət Nazirliyi 
və Azərbaycan Milli Kitabxanasının 

birgə təşkilatçılığı ilə “Qarabağa kitabla 
gedək” aksiyasına start verilmişdir. 
Hazırda bu aksiya çərçivəsində 
55 482 kitab toplanılıb. Bu gün biz 
Qarabağa həm mədəniyyətimizi, 
həm də ədəbiyyatımızı qaytarırıq. Bu 
böyük qayıdışın hər mərhələsində, 
hər məqamında xalqımız dövlətimizlə 
bərabərdir və 44 günlük zəfər  tarixi, 
artıq dünya azərbaycanlılarının 
həmrəyliyi simvoluna çevrilib”. 

Builki kitab festivalının əvvəlki 
sərgilərlə müqayisədə, bir sıra 
yenilikləri ilə fərqləndiyini söyləyən 
A.Kərimov deyib: “İki ildən bir keçirilən 
Bakı Beynəlxalq Kitab Sərgisinin 
bu ildən etibarən, ölkəmizdə kitab 
sənayesi sektorunun, ədəbi proseslərin 
və mütaliə mədəniyyətinin inkişafını 
dəstəkləmək məqsədilə hər il təşkil 

olunması qərara alınıb.
 Bundan başqa, sərginin keçirilmə 

məkanı dəyişdirilərək, ölkəmizdə 
sərgi təşkili üçün daha optimal yer 
olan Bakı Ekspo Mərkəzinə salınıb. 
Sərgimizdə ilk dəfə olaraq azyaşlı oxu-
cular üçün “Uşaq aləmi” təşkil edilib. 
Builki sərgidə, görkəmli ədəbiyyat və 
incəsənət adamları sərgi gününün fəxri 
qonağı olacaqlar. Bu qonaqlar arasın-
da məşhur xarici yazıçı və aktyorlar da 
yer alacaq. 

Nəhayət bu il də Təşkilat Komitəsi 
tərəfindən sərgidə “Ən yaxşı nəşriyyat” 
və “Ən yaxşı kitab” nominasiyala-
rı üzrə qaliblər müəyyənləşəcək. 
Eyni zamanda Nizami Gəncəvi ilə 
bağlı 5 gün ərzində ən möhtəşəm 
tədbirlərin təşkilini və “Nizami Gəncəvi 
İli” çərçivəsində dahi mütəfəkkirin 
880 illik yubileyi ilə əlaqədar san-
ballı, yeni məzmuna malik nəşrlərin 
buraxılışını həyata keçirən naşirlər, 
Nizami Gəncəvinin 880 illik yubileyi 
münasibətilə təsis olunan “Xatirə nişa-
nı” ilə təltif olunacaqlar”. 

Nazir çıxışının sonunda kitab bay-
ramı münasibətilə bütün kitabsevərləri 
təbrik edib, sərgi iştirakçılarına uğurlar 
arzulayıb.

Təhsil naziri Emin Əmrullayev 
kitabın cəmiyyət həyatındakı rolun-
dan danışıb. Söyləyib ki, kitab təhsilin 
mərkəzində duran əsas anlayışlardan 
biridir, kitab mədəniyyətdir: “Kiçik yaş-
larından uşaqlarda kitaba sevgi yarat-
maq çox önəmlidir. Tədqiqatlar göstərir 
ki, balaca yaşlarından daha çox kitab 
oxuyanlar, həmçinin valideynləri daha 
çox kitab oxuyan uşaqlar gələcəkdə 
daha yüksək akademik nailiyyətlər 
əldə edirlər. Bu da bir daha kitabların 
mütaliə vasitəsi kimi həyatımızda nə 
qədər önəmli yer tutduğunu göstərir”.

Türkiyənin mədəniyyət və turizm 
nazirinin müavini Ahmet Misbah Demir-
can Prezident Rəcəb Tayyib Ərdoğan 
və nazir Mehmet Nuri Ersoyun sa-
lamlarını tədbir iştirakçılarına çatdırıb. 
Qeyd edib ki, 2020-ci ildə Türkiyədə 80 
minə yaxın başlıqda 400 mindən çox 
kitab işıq üzü görüb. Kitab sərgilərinin 
keçmişlə bu günü, yazarla oxucuları 
eyni məkanda birləşdirdiyini vurğula-
yan nazir müavini sərginin təşkilində 
əməyi olan hər kəsə minnətdarlığını 
bildirdi.

Azərbaycan Yazıçılar Birliyinin 
sədri, Xalq yazıçısı Anar sərgi-
yarmarkanın əhəmiyyətdən danışıb, 
kitabın mütaliə vasitəsi kimi hələ də öz 
dəyərini qoruduğunu vurğulayıb.

Sonda sərginin açılışını bildirən 
rəmzi lent kəsilib. Tədbir iştirakçıları ki-
tab stendləri ilə yaxından tanış oldular.

Qeyd edək ki, VII Bakı Beynəlxalq 
Kitab Sərgi-Yarmarkası oktyabrın  
10-dək davam edəcək. 

AZƏRTAC

Milli Kitabxana VII Bakı Beynəlxalq Kitab 
Sərgi-Yarmarkasında öz tədbirlərinə start verib

Oktyabrın 6-dan Bakı Ekspo 
Mərkəzində VII Bakı Beynəlxalq 
Kitab Sərgi-Yarmarkası 
çərçivəsində Milli Kitabxananın 
“Nizami Gəncəvi əlyazmaları 
dünya kitabxanalarında” 
mövzusunda təşkil etdiyi 
sərginin açılışı və eyniadlı 
elektron məlumat bazasının 
təqdimatı keçirilib. 

AZƏRTAC xəbər verir ki, təqdimat 
mərasimində Baş nazirin müavini Əli 
Əhmədov, mədəniyyət naziri Anar 
Kərimov, təhsil naziri Emin Əmrullayev, 
Türkiyənin mədəniyyət və turizm 
nazirinin müavini Əhməd Misbah, Milli 
Məclisin deputatları Anar İsgəndərov, 
Qəzənfər Paşayev və digər şəxslər 
iştirak ediblər. 

Kitabxananın direktoru Kərim 
Tahirov iştirakçıları Milli Kitabxana 
stendində yaradılmış “Ulu öndər 
Heydər Əliyevin Milli Kitabxanaya 
bağışladığı kitab kolleksiyasından”, 
“Nizami Gəncəvi əlyazmaları dün-
ya kitabxanalarında layihəsindən”, 
“Nadir kitablar kolleksiyasından”, “Milli 
Kitabxananın Qızıl fondundan”, “Milli 
Kitabxananın nəşrləri” bölmələrindəki 
kitablarla tanış edib. Direktor Nizami 

Gəncəvinin dünya kitabxanalarından 
gətirilən əlyazmaları ilə xüsusilə, 
Topqapı, Tehran nüsxələrini onlara 
göstərib. Vurğulayıb ki, Mədəniyyət 
Nazirliyi və Milli Kitabxana milli 
mənəvi dəyərlərimizin hamisi və 
təəssübkeşi olan Heydər Əliyev Fon-
dunun və onun vitse-prezidenti Leyla 
xanım Əliyevanın dəstəyi ilə artıq iki 
ildir ki, “Milli-mənəvi dəyərlərimizin 

Vətənə qayıdışı” layihəsi çərçivəsində 
dünyanın milli kitabxanalarında 
və muzeylərində mühafizə edilən 
Azərbaycan ədəbiyyatının 
klassiklərinə mənsub olan qiymətli 
əlyazmaların müəyyən olunaraq 
onların elektron və kağız nüsxələrinin 
Milli Kitabxanaya gətirilməsi 
layihəsini həyata keçirir. Həmin layihə 

çərçivəsində  Nizaminin, Nəsiminin, 
Füzulinin və digər Azərbaycanın 
müdrik şəxsiyyətlərinin əlyazmaları 
Milli Kitabxanaya gətirilib və həmin 
əlyazmalarla tanış olunur.

Tədbirin davamında Azərbaycan 
Milli Kitabxanası ilə M.İ.Rudomino 
adına Ümumrusiya Dövlət Xarici 
Ədəbiyyat Kitabxanası arasında Qar-
şılıqlı əməkdaşlığa dair Memorandum 
imzalanıb.

Bildirilib ki, hər iki ölkənin iqtisadi, 
siyasi sahədə inkişaf edən yaxınlığı 
mədəniyyət sahəsində də imzalanan 
bu memorandumdan sonra daha da 
möhkəmlənəcək.

M.İ.Rudomino adına Ümumrusiya 
Dövlət Xarici Ədəbiyyat Kitabxana-
sının baş direktoru Pavel Kuzmin 
Azərbaycan Milli Kitabxanasının direk-
toru Kərim Tahirova öz nəşrlərindən 
hədiyyə və kitabxananın oxucu biletini 
simvolik olaraq təqdim edib. Direk-
tor Kərim Tahirov da öz növbəsində 
Mədəniyyət Nazirliyi və Milli Kitabxana-
nın birgə layihəsi əsasında hazırlanan 
“Nizami Gəncəvi 880” disk albomunu 
ona bağışlayıb. 

Tədbirlərdə Azərbaycan Milli Ki-
tabxanasının dəvəti ilə gələn Rusiya, 
Bolqarıstan, Özbəkistan, Qırğızıs-
tan, Gürcüstan Milli kitabxanalarının 
əməkdaşları öz ölkələrinə dair ekspozi-
siya ilə təmsil olunublar. 

Sonda iştirakçılarla xatirə şəkili 
çəkilib.

Sərgi-yarmarka çərçivəsində 
tədbirlər davam edir.

Yaponiya saytı Azərbaycan Prezidentinin 
“Suqovuşan” elektrik stansiyalarının 

açılışında iştirakı barədə məlumat yayıb

Bildirilir ki, Prezident 
İlham Əliyevin rəhbərliyi 
ilə Azərbaycan Ordusunun 
2020-ci il oktyabrın 3-də 
işğaldan azad etdiyi Tərtər 
rayonunun Suqovuşan 

qəsəbəsindəki su elektrik 
stansiyalarının ümumi gücü 
7,8 meqavatdır. Erməni 
qəsbkarları döyüşlər zamanı 
“Suqovuşan-1” və “Suqo-
vuşan-2” Kiçik Su Elektrik 

stansiyalarının yararlı ehtiyat 
hissələrini söküb aparıblar. 
Həmçinin döyüşlər zamanı 
bu elektrik stansiyalarına 
ciddi ziyan dəyib və nəticədə 
onlar tamamilə yararsız 
vəziyyətə düşüb.

Qeyd edilir ki, su elektrik 
stansiyaları ilə tanış olan 
Prezident İlham Əliyevə hər 
iki stansiyanın əsaslı şəkildə 
yenidən qurulması barədə 
məlumat verilib. Bildirilib ki, 
su elektrik stansiyaları işğal-
dan azad olunmuş ərazilərin, 
xüsusilə Suqovuşan və Talış 
qəsəbələrinin elektrik enerjisi 
ilə təmin olunmasında mü-
hüm rol oynayacaq. 

Vüqar AĞAYEV, 
AZƏRTAC-ın  

xüsusi müxbiri
Tokio

Azərbaycanın Baş prokuroru pensiyaya 
çıxmış prokurorluq işçiləri ilə görüşüb

Oktyabrın 6-da Baş prokuror Kamran Əliyevlə pensiyaya çıxmış Xızı rayon 
prokuroru İlham Məmmədov, Baş Prokurorluğun Sənədlərlə və müraciətlərlə 
işin təşkili idarəsinin prokuroru Tahir Vəliyev və İstintaq idarəsinin xüsusilə 
mühüm işlər üzrə böyük müstəntiqi Mehdi Mirzəyevin görüşü keçirilib.

Baş Prokurorluğun mətbuat xidmətindən 
AZƏRTAC-a bildiriblər ki, Kamran Əliyevin 
imzaladığı müvafiq əmrlərlə təltif edilmiş pro-
kurorluğun pensiyaya çıxmış işçilərinə Fəxri 
fərman və medallar təqdim olunub.

Tədbirdə iştirak edənlər Azərbaycan 

Respublikasının Prezidenti İlham Əliyevə və 
Birinci vitse-prezident Mehriban Əliyevaya 
prokurorluğun pensiyaya çıxmış işçilərinə 
göstərilən diqqət və qayğıya görə dərin 
minnətdarlıqlarını bildiriblər. 

Görüşün yekununda xatirə şəkli çəkilib.

Yaşıl enerji məkanı üzrə  
Alt İşçi Qrupunun iclası keçirilib

"Azərbaycan 2030: sosial-
iqtisadi inkişafa dair Milli 
Prioritetlər"ə uyğun olaraq 
“2021-2025-ci illərə dair sosial-
iqtisadi inkişaf Strategiyası”nın 
hazırlanması ilə bağlı aidiyyəti 
dövlət qurumlarının fəaliyyətinin 
əlaqələndirilməsi məqsədilə 
yaradılmış “Yaşıl enerji 
məkanı” üzrə Alt İşçi Qrupunun 
videokonfrans formatında növbəti 
iclası keçirilib.

Energetika Nazirliyindən verilən 
məlumatda bildirilir ki, Alt İşçi Qrupun rəhbəri, 
energetika naziri Pərviz Şahbazovun sədrliyi 
ilə keçirilən iclasda strategiya layihəsinin 
Alt İşçi Qrupu tərəfindən hazırlanmış “Yaşıl 
enerji məkanı”na dair hissəsiin və Tədbirlər 
Planının İqtisadiyyat Nazirliyində yaradıl-
mış Katibliyə təqdim olunduğu və Katiblik 
tərəfindən sənədin ümumi layihəsinə daxil 
edildiyi diqqətə çatdırılıb.

İclasda “2021-2025-ci illərə dair sosi-
al-iqtisadi inkişaf Strategiyası”nın layihəsi 

təqdimat şəklində nümayiş etdirilib, sənədin 
müvafiq bəndləri nəzərdən keçirilib, qrup 
üzvlərinin fikirləri dinlənilib. Ümumilikdə, 
son təkliflər nəzərə alınmaqla Alt İşçi Qru-
pu tərəfindən strategiya layihəsinin qəbulu 
məqsədəmüvafiq hesab olunub və müvafiq 
rəyin Katibliyə təqdim edilməsinə dair qərar 
qəbul edilib.

Samirə ƏLİYEVA,  
“Xalq qəzeti”

Yaponiyanın “ajmedia.jp” saytı Azərbaycan Prezidenti İlham Əliyevin 
Tərtərdə "Suqovuşan-1” və “Suqovuşan-2” Kiçik Su Elektrik stansiyalarının 
yenidənqurmadan sonra açılışında iştirakı barədə məlumat yayıb. Məlumatda 
AZƏRTAC-a istinadla Ermənistan ordusunun işğalından azad edilmiş ərazilərdə bu 
stansiyaların fəaliyyətinin əhəmiyyətindən bəhs olunur. 

